Juogos diededibmáj unneplågogiellaj: värmmádahka ságastibmáj ja dåjmadahka 

Duogásj
Kommuvnnalihtto Norrbottena stivran tjåhkani 2006 rájes åvdåstiddje kommuvnajs, Lánndadikkes, Lenastivras, Sámedikkes ja unneplågoorganisasjåvnåjs ságastalátjit gåktu unneplågopolitijkka máhttá hábbmiduvvat ja dåjmaduvvat Norrbottenin.

2000 jagen vuododuváj unneplågogiellaláhka Svierigin. Dåhkkit vihtta rijkalasj unneplågojt unneplågogielajda suomagiela, jiddisch, meänkieli, romani-chib ja sámegiela gáktuj. Sámegiella, suomagiella ja meänkieli aneduvvi stuorrát geográfalasj vuododum gå da guokta ietjá giela. Danen láhká vaddá dárkkelappot riektáv viesájdiddjijda aktavuodav válldet  bájkálasj tjuottjudusfábmudagájda ja duobbmoståvlåjda dán gålmå giellaj (SFS 1999:1175 ja SFS 1999:1176). Geográfalasj bájkke mij guosská sámegiellaj la Árjepluove, Jielleváre, Jåhkåmåhke ja Girona kommuvna. Sämmiláhkáj suomagiella ja meänkieli guosská Haparanda, Jielleváre, Girona, Bájela ja Badjeduornnusa kommuvnajda. Viesájdiddjen la riektá lága milta diededuvvat njálmálattjat sámegiellaj, suomagiellaj, meänkielij ássje birra mij sunji guosská. Åvddåskåvllådoajmma ja vuorrasijhukso galggá rávkalvisá milta muhtem mudduj jali ållåsit dåjmaduvvat sámegiellaj, suomagiellaj jali meänkielij. Ietján gå kommuvna de li muhtem fábmudagá, bv. Skolverket, ma hiebadi ietjasa dåjmajt láhkaj.

Viddnuj unneplågogiellalágav anodit kommuvna, Lenastivrra ja Lánndadigge doarjoduvvi  ássjedåbdojt juogadit ja oajvvadit gávnas biedjamdagojt fálatjit viesájdiddjijda buorep dievnastimev unneplågogiellaj. Åvdåstiddjen sivijlalasj sebrudagás la danen Svieriksuobmelattjaj rijkkalihtto ja Svieriga Duornosliegegij Rijkkalihtto. Sámedigge säbrrá sáme berustimij gáhttijiddjen ja rijkalasj fábmudahkan unneplågogiellapolitijka ássjedåbdoj. 

Juohkusin li guokta ájnas dåjma: vuostak fállá värmmádagáv umasslágásj organisasjåvnåjda Norrbottenin ábnnasijn unneplågogiella ja unneplågopolitijkka. Muhttijn båhti aj guosse ma juohkusav máhtti sierralágásj ássjáj tsuojggit jali manna l sierralágásj ássjedåbdo juogadit. Nubben juogos stivrri prosjevtav mij doajmma 2008 snjuktjamáno ja javllamáno gaskan diededimdåjman.

Manen diededimdoajmma?

Maŋenagi gå ságastaláduváj unneplågogiela birra de dárbbo buoredum komuvna diededimdåjmas  unneplågogiellaj badjánij.  Vuodo lij viesájdiddje, vájku ådåvuojtedum riektá, vuorjját aktavuoda válldin kommuvnaj sámegiellaj, suomagiellaj jali meänkielij. Álu l dan duogen gå e ane ietjasa iednegielav iemelágásj fábmudakgiellan almulasj aktavuodajn. Viesájdiddje máhtti aj juorrulit jus virggeulmusj gejna aktavuodav válldi ajtu dádjat ássjev jus åvddåjbuvteduvvá ådå giellaj. Viesájdiddje anodittjat ietjasa riektáv unneplågogiellaj kommuvna hähttuji álggegoahtet dav fállat. Máhtti dav dahkat vuoseda ietjá giela gå dárogiella li máhttelisá fábmudakvidjurin. Dahkamus diededibmáj unneplågogiellaj lisj dávk jálos danen gå gähttjal rievddadit ålles kultuvrav gåktu li dán rádjáj gielav anodam: ådå anodimsuorge sámegiellaj, suomagiellaj ja meänkielij Svierigin rahpas.

Manen kommuvna galggi unneplågogielav anodit?

Gávnnuji guokta ájnas ássje unneplågogiela anodibmáj komuvna fábmudakdåjmadusán: buoredum dievnastime árvvo viesájdiddjijda ja symbolaárvvo. Gávnnuji ulmutja gudi li ienep luondulattja ietjasa iednegielajn gå dárogielan. Sidjij la stuorra gähppánibme  gå virggeulmutja jali sujttobargge målssu bv. suomagiellaj. Symbolaárvvo l unneplågogielaj gávnnuma dåhkkidimen fábmudagájs svieriga sebrudagán. Vuojnnusij buktet ietjá gielajt gå dárogielav la spiedjildit svieriga sebrudagáv nåv gåk ajtu vuojnnu.

Kommuvnalihtto Norrbottena juogos unneplågogielajda adná moattegielakvuohta mij gávnnu lenan la ávkken. Danen kommuvna doajvvo sajev válldi majt láhka bádtji, ja mielas ájn vil stuorábuv luondulattjat bájnatjit almulattjat. Diededimdahkamusá  ulmme l unneplågogielagijda, kommuvnajda ja álmmugij åvdedittjat ságastallamav unneplågogiella ábnnasa birra.                                
